
Shri Chaturbhuja Stuti Devarshayakrita

દેવર્ષયકૃતા શ્રીચતુર્ભુજસ્તુતિઃ

॥ શ્રીગણેશાય નમઃ ॥
દેવર્ષય ઊચુઃ ।
નમસ્તે કાશ્યપાયૈવ ચતુર્ભુજાય ઢુણ્ઢયે ।
અનાદયે ગણેશાય વિઘ્નેશાય નમો નમઃ ॥ ૩૫॥
પરેશાય પરેષાં ચ પતયે પરમાત્મને ।
વિનાયકાય વિપ્રેભ્યો વરદાય નમો નમઃ ॥ ૩૬॥
લમ્બોદરાય સર્વેષામુદરસ્થાય તે નમઃ ।
મહોદરાય જ્યેષ્ઠાય બ્રાહ્મણાય નમો નમઃ ॥ ૩૭॥
ક્ષત્રાણાં ક્ષાત્રધર્માય વૈશ્યાનાં વૈશ્યરૂપિણે ।
શૂદ્રાણાં શૂદ્રધર્માય વર્ણહીનાય તે નમઃ ॥ ૩૮॥
ગૃહસ્થાનાં ગૃહસ્થાય બ્રહ્મચર્યાય સર્વપ ।
બ્રહ્મચારિસ્વરૂપાણાં વનસ્થાનાં તદાત્મને ॥ ૩૯॥
ન્યાસિનાં ન્યાસધર્માયાશ્રમહીનાય તે નમઃ ।
ચતુર્ષુ તે પઞ્ચમાય હેરમ્બાય નમો નમઃ ॥ ૪૦॥
સ્વાનન્દવાસિને તુભ્યં સિદ્ધિબુદ્ધિવરાય ચ ।
એકદન્તાય દેવાયાસુરાય તે નમો નમઃ ॥ ૪૧॥
અનાથાનામનાથાય સનાથાનાં સનાથક ।
ઈશ્વરાણાં મહેશાય વિષ્ણવે તે નમો નમઃ ॥ ૪૨॥
બ્રહ્મણે ભાનવે તુભ્યં શક્તયે સર્વરૂપિણે ।
દેવાદિભ્યઃ પ્રદાત્રે તે પદાનાં વૈ નમો નમઃ ॥ ૪૩॥
કિં  સ્તુમસ્ત્વાં ચતુર્ણાં ચ ચાલકં સ્વભુજૈઃ પરમ્ ।
અતસ્ત્વાં પ્રણમામો વૈ ચતુર્ભુજ પ્રસીદ નઃ ॥ ૪૪॥
એવમુક્ત્વા પ્રણેમુસ્તં દેવા મુનિસમન્વિતાઃ ।
સ તાનુવાચ પ્રીતાત્મા ભક્તાન્ ભક્તજનપ્રિયઃ ॥ ૪૫॥
(ફલશ્રુતિઃ)

ચતુર્ભુજ ઉવાચ ।
વરાન્ બ્રૂત મહાદેવા મુનયો મત્ત ઈપ્સિતાન્ ।
દાસ્યામિ સ્તોત્રતુષ્ટોઽહં ભવતાં ભયવર્જિતાઃ   ॥ ૪૬॥
સ્તોત્રં ભવત્કૃતં દેવાઃ સર્વસિદ્ધિપ્રદં ભવેત્ ।
પઠતાં શ‍ૃણ્વતાં ચૈવ ભયનાશકરં પરમ્ ॥ ૪૭॥
વિશેષતઃ પુત્રપૌત્રાદિકં સર્વં લભેન્નરઃ ।
ધનધાન્યાદિકં ચાન્તે મલ્લોકં પઠનાત્ પરમ્ ॥ ૪૮॥
ઇતિ દેવર્ષયકૃતા શ્રીચતુર્ભુજસ્તુતિઃ સમ્પૂર્ણા ॥
એકાદશસ્તોત્રં
- ॥ મુદ્ગલપુરાણં સપ્તમઃ ખણ્ડઃ । અધ્યાયઃ ૧૫ । ૭.૧૫ ૩૫-૪૮॥
- .. mudgalapurANaM saptamaH khaNDaH . adhyAyaH 15 . 7.15 35-48..

